
Radon probleminin fundamental kompleks tədqiqatları Azərbaycanda ilk dəfə bu layihə çərçivəsində 

həyata keçirilmişdir, tədqiqatlar zamanı radon problemi ilə məşğul olan aparıcı Avropa ölkələrinin 

təcrübəsindən istifadə olunmuşdur, radon qazının insan səhhətinə təsirinin qiymətləndirilməsi və bu təsirin 

aradan qaldırılması üsul və metodikasının ilkin variantı işlənilib və sınaqdan keçirililmişdir.  

Radonun qatılığının qapalı məkanda və ətraf mühitdə səviyyəsi daban laylarının geoloji quruluşundan, 

ərazinin struktur-geomorfoloji və tektonik quruluşundan, süxurların litoloji tərkibindən, həmçinin 

geodinamik aktiv zonalardan (qırılmalar, çatlar və sair), təbii mineral su çıxışlarından, binaların 

konstruksiyasından asılılığı müəyyən edilmişdir.  

İnsan səhhətinə zərərli olan radonun qatılığının nisbətən yüksək qiymətləri Qobustan, Şamaxı, 

İsmayıllı və Qax rayonlarının ərazisində yerləşən bəzi yaşayış məntəqələrində müşahidə olunub. 

Radonun mənzillərdə qatılığını azaltmaq və onun təsirinin aradan qaldırılması məqsədilə təcrübi tədbirlər 

keçirilmişdir – radonun qatılığı yüksək olan evlərdən birinin zirzəmisində xüsusi havalandırma sistemi 

quraşdırılmışdır. Nəticədə havalandırma sistemi işləyəndə yaşayış otağında radonun qatılığının miqdarının 

orta hesabla üç dəfədən çox azalmasına nail olunmuşdur. 

Tibbi araşdırmalar nəticəsində müəyyən edilmişdir ki, radonun insan orqanizmi üçün təhlükə yaratması bir 

neçə faktorun üst-üstə düşməsi ilə şərtlənir: 

• geoloji mühitdə uran-radium-radonun yüksək səviyyəsi, 

• radonun yayılması üçün yolların olması, 

• qapalı yerlərdə uzun müddət insanların yaşaması və ya işləməsi. 

